Avgerð frá Skatta- og avgjaldskærunevndini

Avgerð tikin: 07.12.2005

Mál nr.: 05-02-23-17 

Lóg: Lóg um stuðul til dupult húsarhald § 1

Dupult húsarhald

Samandráttur:

Toll- og Skattstova Føroya noktaði hjúnum stuðul til dupult húsarhald grundað á, at talan var ikki um tvey húsarhald av arbeiðsávum. Kommunala Skattakærunevndin broytti avgerðina hjá Toll- og Skattstovu Føroya. Skatta- og avgjaldskærunevndin gav Toll- og Skattstovu Føroya viðhald.

Avgerð

A og B vóru búsitandi í bygd 1 og arbeiddu í bygd 2. Í hesum sambandi søktu tey um stuðul til dupult húsarhald, herundir stuðul til ferðaútreiðslur.

Toll- og Skattstova Føroya noktaði teimum stuðul fyri 2. hálvár 2004. Kommunala Skattakærunevndin metti, at tey høvdu ikki flutt kommunu. Tey búðu í bygd 1, men vegna skiftandi vaktir var neyðugt hjá teimum at hava eina íbúð í bygd 2. Kommunala Skattakærunevndin metti tí, at tey høvdu rætt til ferða​stuðul og stuðul til dupult húsarhald.

Toll- og Skattstova Føroya kærdi hesa avgerð til Skatta- og avgjaldskærunevndina.

Kæran til Skatta- og avgjaldskærunevndina:

Toll- og Skattstova Føroya vísir á, at A og B í fólkayvirlitinum eru skrásett við bústaði í bygd 1, har tey hava bústað tøkan, men tey arbeiða bæði í bygd 2, har tey somuleiðis hava bústað tøkan, og har tey búgva arbeiðsvikuna.

Toll- og Skattstova Føroya hevur havnað umsóknunum um stuðul til dupult húsarhald og ferðastuðul grundað á, at mett varð ikki, at tey høvdu útreiðslur til ferðing og dupult húsarhald av arbeiðsávum.

Mett verður, at treytirnar fyri at fáa stuðul til dupult húsarhald, herundir ferðastuðul eru ikki loknar, tá báðir hjúnafelagarnir eru fluttir í aðra kommunu at arbeiða, og bert myndug børn eru eftir í heima​komm​ununi.

Niðurstøðan verður grundað á bæði orðaljóðið í § 1 í lógini um dupult húsarhald “...sum av arbeiðs​áv​um hevur útreiðslur til dupult húsarhald”, og viðmerkingarnar til lógina, sum lutvíst krevja, at “... húskið býr eftir í heimakommununi”, og lutvíst krevja, at tað “...ikki er gjørligt at koma aftur og fram millum arbeiðsstað og bústað dagliga...”.

Skattgjaldararnir:

A og B hava upplýst fyri nevndini, hvat arbeiði tey hava, og hvussu hetta er skipað. Tey hava m.a. víst á, at arbeiðið er skipað í vaktum, og at tað ikki er gjørligt at ferðast ímillum. Tí er neyðugt hjá teimum at gista í bygd 2, og meta tey seg tí hava rætt til stuðul til dupult húsarhald, harundir ferðastuðul.

Avgerðin hjá Skatta- og avgjaldskærunevndini:

Treytin fyri at fáa stuðul til dupult húsarhald er, at talan er um giftan persón, búsitandi í Føroyum, sum av arbeiðsávum hevur útreiðslur til dupult húsarhald, smb. § 1 í lógini um stuðul til dupult húsarhald.

Av viðmerkingunum til hesa grein sæst, at stuðulin verður bert veittur fyri dupult húsarhald av arbeiðs​ávum, og verður tí kravt, at talan í roynd og veru er um tvey húsarhald, og at arbeiði er atvoldin til hetta.

Víðari sæst, at treytin um dupult húsarhald er lokin, tá umsøkjarin býr við arbeiðsstaðið, meðan húskið býr aðrastaðni og so langt frá arbeiðsstaðnum, at daglig ferðing antin ikki er møgulig ella hevði havt við sær órímiligar trupulleikar, útreiðslur ella tíðarnýtslu.

Hjúnafelagarnir búgva í bygd 1 og arbeiða í bygd 2, har tey hava leigað sær kamar og yvirnátta, tá tey hava vakt, og tað ikki ber til at ferðast ímillum.

Tey hava sostatt útreiðslur av at leiga kamar umframt av húsinum í bygd 1.

Men av tí at hjúnini, og sostatt húskið sum tað er, arbeiða í bygd 2, er talan í roynd og veru ikki um tvey húsarhald av arbeiðsávum. Tað er ikki av arbeiðsávum, at tey hava tveir bústaðir. Bústaðurin í bygd 1 verður varðveittur av øðrum orsøkum.

Treytirnar fyri at fáa stuðul til dupult húsarhald eru tí ikki loknar.

Skatta- og avgjaldskærunevndin avgjørdi at broyta avgerðina hjá Kommunalu Skatta​kæru​nevnd​​ini og geva Toll- og Skattstovu Føroya viðhald í, at A og B lúka ikki treytirnar fyri at fáa stuðul til dupult húsarhald, herundir ferðastuðul.
